PAS PAULO MENI GALATA
EMA DUBURE GAENUA

Paulo meni pas ei awa Tuara dubu Galata provins amira noisowa amire
gaenua. Gita Paulo meni nusokare nana noisonua. Pas emira susu ego ewa: Yuda
ema eni meni Yesura ge niniro amire Mosera lo ge awa susumuro puro noise ema
ge ninai dapikarago da ago warise toisowa. Are Paulo meni opi nusokare puro
osisinoise pas ei awa gaenua. Ego ine senua awa: Nakai Yesu tuma diro amire
Mosera lo ge dipinoise ewanana inowenakai, awa opi awa. Nakai tuma diaira
daba ewanana inowenakai.

1Na Paulo meni ge ei awa gainona. Na aposolo nowena, ata ema

meni oko iyetiwa, o ema zo meni namore bua ge oko senua. Awa
Yesu Kristo, Anutu Mama meni betaira ena awa-uzenu seka wenua,
nuto Mamere ami bua ge awa namore sewato awa. 2Na ata otao mamai
eni namore dai nowera nakare ami dubu Galata provinsra nowewa
nimorekare pas ei awa potitinonakare awa.

3 Anutu Mama ata Tua nasokai Yesu Kristo amira nana ena dumi
yagabare duba-ozaire semu nisokare nana niro itaise. 4 Yesu nu Mama
nasokai Anutura ge dipinoise nakai zebura nuai waya amira ena soero
pumamu sero waya nasokai emo nuai nuso donua awa. 5Are Anutu bowi
wai gege wai awa itai gege itaise. Iyo.

Zo nu Oziga Ewanana zo ewe samunoya ami niaora gegenai wamunoya.

6Nikare Anutu meni Kristora dumi yagabara potitinoise uzumunu
numore dai nowewa ami be iboi tepo noko eya nu doro Oziga Ewanana
zo ewe ami emo dana zaawinowa giro di tainitinona. 7Ota Oziga
Ewanana zo itita? Tepo awa. Ata ema eni meni duba nisokare sisinoise
Kristora Oziga Ewanana sara ewe waise inowera, awa gege itia. 8 Are
nanekareta utura angelo zo meni Oziga Ewanana kereninakare awa doro
ewe samunoya, nu awa niaora gegenai waise. 9Ge gita senakare da awa
noko tona ewa. Zo nu Oziga Ewanana niniwa awa doro ewe samunoya,
nu awa niaora gegenai waise. 10 Agoro ge tona ei awa ema meni namore
gara kokopai waise tonita? Tepo awa. Anutu meni namore gai kokopai

383

The New Testament in Suena of Papua New Guinea; 1st ed. 2011; web version, © 2015, Wycliffe Bible Translators, Inc.



Galata 1, 2 384

waise tona awa. Na emara nana koinitinoise bua inuamena sia, awa na
Kristora bua mai oko wero nuamena.

Paulora nuai amira ge.

110tao mamai naso, na ge sana niniu. Oziga Ewanana tugata wena
niniwa awa zebu emara oko aewa. 12Na emara nana ena oko pumuna,
0 ema meni na oko sero gipero awewa. Yesu Kristo nu nutope namore
kereninua awa. 13Na gita Yuda emara nana dubura noise tani inoise
noisona awa nikare niniwa awa. Na Anutura dubu doise-gaise awinoisona
awa. 14 Ago inoise babezinoma nasokarera ge awa osai azu toise zewai-
zawai wero otao mamai naso dainina awa.

15Ata Anutu nu na miera nana tinira ena bua nuso emo gegeninua, are
ginu te wenu dumi yagaba nusora na uzumunua. 16 Ago wero Mai nusora
Oziga Ewanana ema Yudakora nana ena tugata wanise sero Maira susu
awa namore kereninua. Ago wenu be amire na ema eni oko atata wena.
170ta na eriro witi Yerusalem nate niro erama gita aposolo bua zaawero
noisowa awa gamu oko witina. Ata na Arabia zebura baro nomite
Damaskas nate ewesemuna awa.

Paulo meni Yerusalem nate witiro noisonua.

18 Ago noina zepa etorobara tepo wenu na Sifas gamu sero Yerusalem
witiro waiko be 15 numore dai noisona. 19Be amire na aposolo eni kaka
gamu wena. Ata Tua Yesura nami kiaka Yakobo awa gege gina awa.
20Ge gainona awa Anutura giti mokara me toise gainona. 21 Ata ama na
Siria ata Silisia zebura baro noisona awa. 22 Ata be amire Kristora dubu
Yudaya zebura noisowa ami benau naso kaka gamu inoisowa. 23 Nukare
oziga ge naso gege ego niniwa awa, “Nakai doise-gaise awinoise Kristora
ge sisinoisonua ami zeme ge sisamu inoisonua awa tugata inoise nowia.”
24 Ago toise susu naso giro Anutu bowi inoise yawa sara wewa awa.

Paulo meni Yerusalem ena aposolo eni tamuro ge uge wenu niniwa.

1Ago noina zepa 14 tepo wenu nato Banabare Yerusalem noko

witamu sero Tito pumuro eroma witinakare awa. 2 Awa tepo oko
wena. Tua meni ge namore kereninu giro witina. Witiro ema giti kopi
zazo bowire ami bua i-tupewena awa gara me amu ine wago wai azu,
nukare gege itiwa amire Oziga Ewanana ema Yudakora nana ena tugata
inowena awa kereniro uge wena awa. 3-5Agoro bua nasokarera mokara
ena ema eni meni esega wero ge ninai meni nuago inoise nakai Yesu
Kristore tairo Mosera lo ge tepo nowenakai amira susu tamamu sero
dubu nasokare nana toiro uma wewa. Nunekare ami nakai Yudara lo ge
amira muire noko nuanisekai towera. Are ema ami nakare puro osamu
sewa nakare Oziga Ewanana meni nisokare nana itai gege itaise zewai

wero daininakare awa. Ago wenakare namore dai noisonua Tito nu Grik
ema, ata ema giti kopi meni ge nasokare niniwa te wenu Tito tama aiso
nuso kapaise kaka samu wewa.

Aposolo eni nukare Paulora bua giwa te wenua.

6Ota ema giti kopi asai awa nukare zazo bowire nusokare neni?
Nukare osaita witai amira ge tepo asinona. Anutu meni emara zazo oko
kotupitinowia. Ema giti kopi ami ge seka zo oko namore susumuwa.
7Tepo awa. Nukare ego ine giwa awa: Anutu meni Petoro Yuda emara
nana Oziga Ewanana sero sero awaise senua, da ago ine na ema
Yudakora nana sero sero awanise senua awa. 8 Ago inoise Petoro aposolo
bua Yuda nana waise Anutu nu sorepisia, da ago ine Anutu meni na
soremi bua naso ema Yudako dubura nana ena wisena awa. 9Tua bua
namore potinua awa Yakoboto Sifasre ata Yohane nukare Yesura dubura
giti kopi noisowa ami giro baitiwa. Are nukare nato Banabare otao
inoise wana ziwa awa. Ago wero nato ema Yudakora nana bua inuanato
nukare nutopekare Yuda dubura nana bua wamu sewa awa. 10 Ago inoise
bogamasa dubu nusokare nana mokara nowera awa soremanisekare gege
sewa. Na emokore bua awa wamu yaba inowena awa.

Paulo meni Petorora susu kereninua.

11 Ama Sifas meni Antiok nate muro tani wenu waya wenu giro na nu
giti mokara gaero senena. Awa nera kota, nu opi wenua. 12Nu gita ema
Yudako eni meni tama aiso kapai tepo ge ou gutero noiwa amire dai ma
eroma be dara potiro ninoisowa. Ago inoiwa Yesura dubu Yerusalem
itewera amira giti kopi Yakobo ami ema eni iyetinu Antiok ema dubura
susu gamu baro kei awewa. Baro kei awewa Petoro nukare giro azu
wenua. Azu inoise opi ego wenua awa. Nukare nu gara Yudara lo ge dai
ema wago wai azu, nu ema Yudako ge ou gutewa awa doro gago-giago
awenua awa. 130pi inoise dubu zora nana baro noko dubu zora nana
baro awenu Yuda ema eni nu giro da ago wewa. Ago wewa Banaba dai
nusokare nana susumuro da ago wenua awa. 14 Nukare Oziga Ewananara
ebata sonero kaka patamu wewa giro na ema enira nana giti mokara ena
Sifasre ego sena awa, “Ni Yuda ema meni Yuda emara nuai amira kota,
ema Yudakora nuai amira nowesa ami nogoro ema Yudako awa uzumasa
Yuda emara nuai amira nuarise towesi?” Ago sena awa.

Zo nu Yesu tuma diamunoya ami ema saramai wero nuamunoya.

15Nakai ema Yudako pasina inoise nowera nukare ago ine oko
kei awenakai. Nakai Yuda ema kei awenakai awa. 16 Ata nakai ego
gosinowenakai awa: Zo nu lo ge dipinowia nu awa kota, zo nu Yesu
Kristo tuma didinowia nu awa Anutu meni ema saramai asinowia awa.

Nakai ema saramai wamu sero giro lo ge dimai bua nasokai amira

kota, Kristo tuma diai nasokai amira nakai Yuda ema dai Yesu Kristo
tuma didinoise nowenakai awa. Ago inowenakai, nera kota, lo ge dimai
bua meni ema wai saramai ine oko itia. 17Nakai Yuda ema meni ema
saramai wamu sero Kristo tuma didinowenakai. Nakai ami tuma diaire
gege noise pasina ema wero nowenakai, ago Yuda ema meni towera,

awa giro nogo samunonikai? Kristo meni nakai uzumawi pasinare wero
nowenakai. Ago samunonikaita? Tepo awa. 18 Are nena gowena awa noko
duero pamunona, awa na lo ge dai ema me nowena, awa nuai naso meni
gatenamunoya. 19 Ata na lo ge dipinoe betero giro dona. Na Anutura nana
nuamu ago wena. Are na noko lo ge dimaira biawa inoya. 20Na Kristore
dai ni pasinaira betena awa. Are nowena ei awa kotumai nasora kota,
Kristo meni duba nasora nowia. Nuai zeme zebura nowena, awa Anutura
Mai tuma didinoise nowena awa. Nune na emo dubara dumi pupinoise
nuai nuso na emo donua awa. 21 Are na Anutura dumi yagaba awa oko
azu towena. Lo ge dipinoise saramuro nuai itami sia, awa Kristo nu tepo
zo betenua ago ine wamia.

Lo gera ebata patiwa.

10 Galata ema dau. Nikare ai meni duba nisokare sisenu? Nakare

Yesu Kristo ni pasinaira dewa amira uge dinakare giro baitiwa awa.
2Na nena daimatara nikare atata wana seu. Nikare Ozana pumuwa awa
nogo wero pumuu? Nikare lo ge dipinoise pumuuta ge niniro tuma diaire
wero pumuu? 3Duba dau nogoro inowewi? Nikare Ozanara putou meni
bua zaawero inoe noko tamara putou meni bua awa pesunamu towita?
4Ina putoura tani gita nisokare nana kei awenu giwa awa tepo kei
awenuta? Kei awero me amu oko wenu, tanita. 5Ata Anutu meni Ozana
nimorekare potitinoise tani putoure nisokare nana inowia ami lo ge
dimairata tuma diai nisokarera inowi?

Abrahamra ebata patamunowa.

6Ge gayai zo ego itia awa niniwo, “Abraham nu Anutu tuma dinu
giro Anutu meni nu ema saramai asenua awa.” 7Are ego giu. Tuma
diaire nowera ami Abrahamra saisibuna me awa. 8 Anutu meni ema
Yudako nukare nu tuma diara giro ema saramai asamu emoko kotumuro
Oziga Ewanana Abrahamre ego senu gaewa awa, “Ema dubu sero ami
gawa nisora toiro pesunamunora awa.” 9 Are Abraham meni tuma dinu
gawa nuso nana zamunua, da awa tuma diamunora ami gawa nusora
toyamunora.

10 Ata lo gera bua meni siwako nusokare wai nuamunora nukare
awa waru dimamunora. Nera kota, ge gayai zo ego itia awa, “Lo ge
denai itera awa zo oko dainawe. Zo nu lo ge zo dainamunoya ami waru

dimamunoya.” 11 Are lo gera mokara noise Anutura nana ena pasina disai
ine oko itia, awa ge ami sero kereniro poti damu nitinoya. Ata tuma diai
emo inoise saramai wamunora ami nuai topetamunora awa. 12 Tuma
diaira nuai amira susu zo, noko lo ge dimaira nuai awa susu zo. Nuto
susu ewe, susu ewe. Lo ge dimaira nuai amira ge ego sai itia awa, “Zo nu
lo ge dapikarago dimamunoya ami nuai topetamunoya awa.”

Yesu nu nakai emo inoise waya nasokai dimunua.

13Ge gayai zo ego itia awa, “Ema nira ikokonai nukare awa warura
seronai.” Are Kristo nu nakai emo inoise waru dimunua awa. Ago
inoise nakai lo gera waru amira ena soenua awa. 14 Are Yesu Kristo
emo Abrahamra gawa meni ema dubu giti amira nana te bayaise sero
Yesu meni ago wenua. Awa Ozana namorekai sai awa tuma diaire wero
panisekai sero ago wenua.

150tao mamai, na ge awa ema zora potiro sane. Ema zo meni betinoise
wau nuso maira asamunoya. Awa zo meni nu dainitinoise ge zo oko
susumamunoya. 16 Ota nena Anutu meni potamu seroninua, awa Abraham
ata mai nuso nuto amire sai awa. Mai awiso dainiro amire sai oko aewa.
Awa daimatare sai. Awa Yesu Kristore sai awa. 17Na ego emira tona awa.
Anutu meni gita ge senu zewai wenu ama zepa 430 tepo wenu amire lo ge
kereninua. Are lo ge ama kerenai ami nena gita potamu seroninua awa dai
osai ine oko itia. 18 Nena potamu senu zewai wenua awa lo ge emo pai ine
itami sia, awa seronai emo pai awa tepo wamia. Anutu meni seronai nuso
awa dumi pumai nusora Abrahamre potinua awa.

Lo ge awa zewai wero itai gege itaise sai oko aewa.

19 Agoro lo ge nogoro kei awisi? Awa ge daira susu kei damu naise kei
awisia. Ota itai gege itaise kota, Abrahamra sibuna, nu nena seronai
amira mama ami kei awai amire lo ge dainaise sai awa. Lo ge awa
angelora be meni senu ema zo zazo Mose ami Anutura nana ata eramara
nana amira soe dopero pumuro ema bamere potinua awa. 20Ema zo
meni soe dopero dubu daimata kota, dubu eto awa sipunamu sero
dopamunoya. Ata Anutu meni seronai nuso samu sero soe dopai ema zore
oko senua. Nu nutope wenua.

Lo ge meni nuai me ewanana tamai ine tepo.

2110 ge meni Anutura seronai ge iwo inoita? Ago ine tepo awa. Lo ge
meni nuai me ewanana nakai emo tamai ine tepo. Ago wai ine itami sia,
awa me memeka me lo ge amira pasina disai awa kei awamia. 22 Tua
meni senu gaewa awa ego itia, “Ema bama dapikarago pasinara benai
sora itewera.” Awa nakai Yesu Kristo tuma diro nowenakai ami tuma diai
nasokai amira gege seronaira me panisekai sero Anutura ge ago itia awa.

Gita muire noisowa.

23Yuda ema nakai gita tuma diai tepo noinakai be amire lo ge meni
nakai beninu muire iteye donakai tuma diaira bowi ge meni kei awero
baitinua. 24 Agoro lo ge meni dia nasokai ine wero nakai Kristora nana
potinua. Awa tuma diaire wero saramai wanisekai ago ine wenua awa.

Tuma diaire wero Yesura mai awiso wenakai.

25Zeme nakai tuma diaira ebata kei awenu amira patinakai dia
ema nasokai matu amira mui kapenua. 26 Are nikare Yesu Kristo tuma
didinowewa ami dapikarago Anutura mai matere bamere wero nowewa.
27Nikare ge ou gutinoise Kristora nana susumuro Kristora te esa patitinoise
nowewa. 28 Are Yuda ema ata ema Yudako, witaire osaire, emare bamere,
ami zazaumuro nuai awa tepo wenu nikare dapikarago Kristo Yesura
nana daimata wewa awa. 29Nikare Kristora dubu wewa, are Abrahamra
saisibuna me nowewa, are seronaira me puro nuamunowa awa.

Nena wayara soumai meni Anutura mai awiso wenakai.

4 1Zo ego sana niniu. Mai zo nu mama betai mamera wau pamunoya

ami mai morua noise mamera wau pai ine tepo. Nu soumai ine wero
bazizinoise nuamunoya awa. 2Mama meni mai baziro amire wau paise
senua, are imo maita didikai meni wau nuso puro nuara mai bazai amire
potara pamunoya. 3Nasokai nana da ago ine itia. Gita duba meni mai
morua ine noise zebura nena eure-taure amira sou inoisonakai awa. 4Ata
ama be potai awa kei awenu Anutu meni Mai nuso iyetinu bama zora
nana ena kei awenua. Kei awero Yudara lo ge sou wenua. 5 Awa nakai lo
gera muira ena besai Anutura mai matere bamere wanisekai ago wenua
awa. 6 Nakai mai matere bamere nuso wero nowenakai, are Anutu meni
Mai nusora Ozana iyetawi osero duba nasokaira toiro ego zawa towia
awa, “O Mama kokopai.” 7Are nakai soumai nuso kota, mai nuso wero
nowenakai awa. Are mai nuso noise Anutura dumi yagaba amira mama
wero nowenakai awa.

Nena me tepo nuwenai awa noko oko gawe.

80ta nikare gita Anutu kaka gamu inoise tua ewe sou inoise noisowa.
Tua awa nukare tua me oko aewa. 9Ata zeme nikare Anutu giro
baititinowewa. O ego sana te wae. Anutu nikare giro baititinowia awa.
Are nena putou teporeta me amu awa nogoro noko kapeteniro sou wamu
inowi? 10 Ago inoise waiko be eni, o inua eni, o pura eni, o zepa eni awa
pura bamu asero de ike nitinowewa. 11 Ata bua naso meni awa nisokare
nana me amu wai azu, na nikare emo kotumu-katumu dainiro inowena
awa.

Galata ema nukare Paulo nuwenamu sero wewa.

120 otao mamai naso, na nikare emo di toise amire sane. Na nikare
ine wena, are nikare da ago na ine wewo. Nikare waya zo namore kaka
wamu awa. 13Nikare ninitinowa. Na gita yayare, are betata-batata inoise
amire nikare Oziga Ewanana tugata wena. 14 Agoro yaya naso meni bua
bamu nimorekare potina. Ata nikare namore biawa oko wewa. Na azu
oko wewa. Tepo awa. Nikare na giwa Anutura angelo ine wena, o Kristo
Yesu ine wena giro na uzumuwa. 15Nikare be amire yawa sara wewa,
awa nogoro tepo inoi? Nikare giti moka nisokare gusero namore potai
ine te sia, awa ago wamewa, awa me gosinoise tona. 16 Agoro gita ge
me tugata wena, are zeme nama gewa iwo nisokare ine inonita? 17Ema
eni awa ge uge nusokare meni nikare uzumara zaumurokai nikare
nusokare nana bayawise kotumuro inowera. Opi sara nikare na doro
nusokare nana bayawise inowera awa. 18 Nena ewanana emo uge wai
awa ewanana. Awa na nisokare nana muro nuana amire gege kota, be
giti wawa kokopai wamunoya awa. 19Mai awiso naso, na nikare emo
bama meni mai pumamu inoise yaya tapinowera ago ine tamuna, noko
da awa tapinona. Agoro Kristo meni duba nisokarera kei awero baitaise
yaya tapinoise nuamunona. 20Na nuai nisokare giro itazaita inona. Are
na nisokare nana muro pas meni kota, be naso meni nikare tugata wamu
yaba inona awa.

Sarara maire Hagara maire susu nusoto zora ewe, zora ewe.

21 Atata wana seu. Nikare lo ge sou wamu inowewa ami lo ge gaya awa
azipitinowewita? 22 Amira ana ge zo ego gayai itia awa. Abrahamra mai
mata eto kei awewato, awa zo sou bama meni pumunua, zo ara nuso
meni pumunua. 23Sou bama meni pumunua nu awa emara kotumaira kei
awenua. Bama nuso meni pumunua awa Anutura seronai ge amira kei
awenua. 24 Are ge amira eniba ego itia awa. Bama eto ami Anuture tairo
nuai ge eto awa etete wewato awa. Tairo nuai zo Sinai dirumura ena
wewa, are dubu nuso meni sou bua wewa. Amira etete awa Abrahamra
sou bama Haga meni wenua awa. 25Sinai awa dirumu zo, Arabia zebura
itia. Zazo nuso zo Haga. Yerusalem nata awa Sinai dirumure te inorato.
Yerusalemra mai nukare Hagara mai ine soumai awa. 26 Ata Sara meni
mui amu tairo nuai amira te. Ota Yerusalem nata zo utura itia ami nu
soumai kota, nu lo gera mui amu. Nata ami mia me nasokai inoya. 27Ge
gayai zo ego itia awa,

Bama eronai, ni mai kaka pamu nowesa ami yawa sara we. Mai
pamu yaya tapinowera ago ine niso nana tepo, ni duba niso yawa
sara waise. Bama emare amira mai etokaka kei awinuara bama
eronaira mai awiso dainiro kei awamunora awa.

28 Otao mamai naso, Isaka nu Anutura seronaira kei awenua. Da ago ine
nikare Anutura seronaira mai nuso kei awewa. 29 Ata gita mai emara
kotumaira kei awai meni mai Ozanara kotumaira kei awai awa iwo
wenua, da ago ine zeme itia. 30 Are ge gayai nogo iti? Ego itia ewa,
Soubama awa nu mai nusore dai tune bayareto.
Soubamera mai meni bama mera mai amire dai mamera wau oko
topetaise.
310tao mamai naso, nakai sou bamera mai awiso tepo. Nakai bama
mera mai awiso awa.

Nakai mui besai meni noko oko muire wanekai.

5 1Nakai mui tepo nuanisekai Kristo meni mui besenua. Are eni meni

nikare mui wero soumai nusokare wawise sara zewai wero azu
sewo. 2Na Paulo meni sana niniu. Nikare saramai wamu sero tama aiso
nisokare kaparise samunowa, awa Kristo meni nikare soremai ine te oko
wamunoya. 3Noko sero baitane. Zo nu Yudara lo zo dipinoise tama aiso
nuso kapamunoya ami Yudara lo ge dapikarago dimai te wamunoya. 4Ata
lo ge dipinoise saramai nuamu towewa ami Kristore dai tairo nuai awa
kapinowa. Awa-diai nuso dotewa, are nisokare nana me amu inoya. 5Ata
nanekare meni awa Ozanara putou meni tuma diai emo nuai saramai
tamamu sero kotupitinoise nowenakare. 6 Kristo Yesure dai noise tama
aiso kapaire nuaita tama aiso kapai tepo nuai awa nena me tepo awa. Ata
tuma diaire dumi yagaba pumai awa nena me awa.

Satanra muti meni gera sura oko osaise.

7Nikare gera ebata zaawero kokopai patiwa. Patitinoiwa ai meni ebata
denu azenu ge me awa dotinowewi? 8 Anutu nikare uzupitinowia ami ge
mera ebata oko gazinowia. 9Wora muti pei-pai-mai-kaka ami ma sura
baro te wero duamunoya, da ago ine ema waya daimata meni nikare
dapikarago sisai waya wamunowa. 10Nakai Tuare dai nowenakai, are
nikare ge naso azu oko samunowa, awa gosinona. Are ema zota zo meni
duba nisokare sisamunoya, amira ina nuso nana kei awamunoya. 11 Otao
mamai, na nikare tama aiso kapawise tugata wamena sia, awa Yuda ema
meni yaya bua naso nana tame oko potamera. Ata na nikare nuai seka
tamamu tama aiso kapawise kaka samu inona. Nikare ni pasinaira gege
nuai seka tamawise towena, are nukare yaya namore potitinowera. 12 Are
duba nisokare sisinowera ami tama aiso nusokare azero kaparise tona
awa.

Mui tepo noise nena tebe-tabe wai tepo.

13Qtao mamai, Anutu meni nikare mui amu nuawise uzumunua awa.
Agoro mui amu nuai meni tamara nena amira ge dimawise kota, dubara

dumi pupinoise sou ina-wa wawise nikare uzumunua awa. 14 Are Yudara lo ge
dapikarago amira ge bamubake ego sai awa, “Ni nitope ara tapinowesa, da ago
ine ema enire weyo.” 15Nikare giro baitiu. Nikare ina-da wero ina-gaya wero
awinoise nikare nitopekare dero tepo-tapo wanowa awa.

Tebe-tabe nuaira mere Ozanara mere.

16 Agoro ego ine tona awa. Nikare Ozanara uzumai ge awa ninitinoise noiwo.
Ago inoise duba matura duba-duba oko wamunowa. 17Duba matura ara tamai
meni Ozanare iwo inowia. Noko Ozana meni duba mature iwo inowia. Ago
wero nuto iwo ina-wa wawerato nikare nena wamu towewa awa wai ine tepo.
18 Ota Ozana meni nikare uzumai ninamunowa, awa lo ge meni nimorekare
ema tua oko wamunoya. 19Duba matura bua awa bezero oko itewia. Awa ego
kei awinowia: kuma wai, tani waya wai, ge dai, 20tua opi sou wai, kayo wai,
iwo ina-wa wai, ge bawai, otao zore kotumai waya puro nuai, dumu wai, nena
ziro soyai, zaumuro ewe-pape nuai, 21 duba-duba wai, ou zewai niro dau wai,
ou zewai niro tani waya wai. Agoro nena eni-kani. Nena ago ine amira ge gita
tugata wena, awa noko tugata wane. Ema pasina awa inowera ami Anutu imata
Tua wero nowia amira natara oko toyamunora.

22 Ozana meni me ego ine tamawi kei awinowia awa: dubara dumi pai,
duba yawa sarare, bega puro nuai, awa-diaire, dumi yagaba, kora-makora
wai, tani me gege inoise nuai, 23saitiro nuai, duba meni sienitinoise nuai.
Awa Ozana meni sawi me awa kei awinowia. Are lo ge meni nena me
awa oko azu towia. 24Kristo Yesura seronai nowenakai ami nuai matu
nasokai duba-dubareta yaba waire awa ni pasinaira denakai tepo wenua
awa. 25Agoro Ozana meni nuai seka namorekai potinua, are Ozanara
uzumai awa ninitinoise ebata nusora patanekai. 26 Nakai tama puro
wititinoise oko ina-sa wanekai. Kotumai waya ina-wa oko wanekai.

Otao mamai nasokai eni moure nuara giro soga wanekai.

10tao mamai naso, ema zo meni betata wero pasina tamai giro nikare

Ozanare meni saitiro nu kora wero pumuwo. Ago inoise etete naira ena
betata wai azu, ni nitope uma we. 2Nikare nena mou-mau awa soga ina-wa inoise
dimuwo. Ago inoise Kristora lo ge te dimamunowa. 3Ema osai zo meni nutope
ema bamu asamunoya, awa nu nutope etete namunoya. 4Nikare dapikarago da
da ami nuai nikakare nisokare giro baitiwo. Ago wawa ewanana wamunoya, awa
yawa sara ge awa ema zo emo kota, nikare emo wero kei awamunoya. 5Buara
mou awa mamere mamere wero pumuwo. 6 Yesura ge nikare tugata-magata
inowera ema nukare ami emo nena ewa-gaewa nisokare nana itai giro potiwo.

Noma nuai nasokaira me pamunonakai.

7Anutu etete nawa duwamunoi sia sero nitopekare oko etete nawe. We
zo urasa me zo oko kei awamunoya. Noma we uretesa amira me gege

kei awai pamunosa. 8 Zo nu duba matura we uramunoya ami noma duba
matu nusora me pamunoya. Me awa betero yaya zewai-zawai tamai gege
tamai. Ota zo nu Ozanara we uramunoya ami noma Ozanara me nuai me
ewanana awa pamunoya. 9Bua kokopai inoise biawa oko wanekai. Betata
kaka wamu wamunonakai, awa noma me paira be nuso amire zamai
bamubake pamunonakai. 10 Are be nasokai itia egore bere-bere ema
dapikarago kora wanekai. Ago inoise otao mamai nasokai Tuara gera
nowera amire dumi yagaba panekai.

Paulo nu Kristora ni pasinai emo yawa sara wenua.

11 Nikare owe bamubake wana naka naso meni gainona ei awa giu.
12Yuda ema ge ou gutai eni meni nisokare nana noise tama nusokare
puro witamu sero nikare tama aiso kapawise awita towera. Ne emo
ago toweri? Susu nusokare ego ewa. Nukare Kristora ni pasinai tuma
didinowera, ata nukare tama aiso kapai amira lo ge duara Yuda eni
meni numorekare iwo wai azu, nikare dai tama aiso kapawise towera
awa. 13Tama aiso kapewa nukare awa lo ge oko dipinowera. Nukare awa
ninekare tama aiso kapero nusokare nana susumawa tama nusokare bowi
wamu sero towera awa. 14Ota nane meni awa nena zota zo emo kota, Tua
nasokai Yesu Kristo ni pasinai nusora bowi ge awa gege de ike nitinoise
nowena. Yesura ni pasinai meni zebura nena amira putou na emo denu
tepo wenua awa. Are na da ago ni pasinai nusora betena zebura ara
tamai naso nana ena tepo wenua. 15Tama aiso kapaire nuaita tama aiso
kapai tepo nuai awa nena me amu. Ota nuai seka meni awa nena me.

16 Kotumai awa puro nowenakare. Nikare dai kotumai awa puro nowewa,
are begare awa-diaire nisokare nana witiro itaise. Agoro Anutura Isreli
ema me wero nowera nusokare nana dai witiro itaise.

17Zo meni noko yaya bua namore oko potaise. Na Tua Yesura bumizi
owere tama nasora itawi puro nowena.

18 Otao mamai naso, Tua nasokai Yesu Kristora dumi yagaba meni duba
nisokarera nana itaise. Iyo.

